
GOUVÈNÈ CUOMO ANONSE REKOUVREMAN PLIS PASE $50 MILYON DOLA NAN PEMAN ASIRANS 

CHOMAJ NAN FWOD 
 

New York se Premye Eta nan Peyi nan Lajan Total Rekouvreman  

 
Jodi a, Gouvènè Cuomo te anonse $51,2 milyon dola moun te touche nan avantaj asirans chomaj nan 
fwod te retounen nan Fon Kredi Asirans Chomaj Eta New York. 
 
Rekouvreman lajan an te fèt nan Treasury Offset Program (TOP), yon patenarya gouvènman federal ak 
gouvènman an eta a, kote yo sezi ranbousman taks federal pou peye dèt ki anreta yo. Eta New York se te 
premye eta ki itilize TOP pou fè rekouvreman avantaj asirans chomaj moun touche nan fwod. Pwogram 
nan te fè rekouvreman $51,2 milyon dola – pi gwo kantite lajan nan peyi a – nan men plis pase 50.000 
moun, epitou yo pral itilize lajan an pou peye avantaj pou Nouyòkè ki nan chomaj yo.  
 
Gouvènè Cuomo di konsa, “Yon fwa ankò, New York se premye eta k ap fè efò pou pwoteje lajan 
kontribiyab yo. Pou fè sa, li anpeche peman gouvènman moun touche nan fwod, epitou li fè 
rekouvreman lajan an.  Chak dola nou touche nan pwogram sa a ap vin disponib pou Nouyòkè kalifye ki 
nan chomaj ki nan plis nesesite sekirite ekonomik enpòtan sa a. N ap kontinye fè tout sa nou kapab pou 
fè rekouvreman avantaj moun jwenn nan fwod san yo pa merite avantaj sa yo, epitou k ap vòlè Nouyòkè 
parèy yo.” 
 
New York se te premye eta nan peyi a ki fè rekouvreman anpil kantite lajan lè li te devlope yon zouti 
enfòmatik ki pa koute chè pou pèmèt sistèm rekouvreman eta a ak federal travay ansanm. Yo te divilge 
modèl sa a ba lòt eta k ap chèche patisipe nan TOP.  
 
David A. Lebryk, Manm Komisyon Sèvis Kontwòl Finansye Trezò, ki opere pwogram nan, di konsa, "Nou 
kontan anpil avèk siksè nou toujou genyen nan patenarya nou avèk Eta New York ak efò nou tout ap fè 
ansanm pou asire kontribiyab ki nan New York ak toupatou nan peyi a resevwa bon sèvis. Antou, nou te 
fè rekouvreman $174,9 milyon dola pou 14 eta ki patisipe nan pwogram nan. District of Columbia pami 
eta sa yo.”  

Senatè Etazini, Kirsten Gillibrand, di konsa, "Fanmi klas mwayèn ki nan New York ap siveye chak dola ki 
nan bidjè yo. Yo merite yon gouvènman ki fè menm bagay la. Rekouvreman lajan sa a ap ede Nouyòkè k 
ap debat yo epi ki pèdi djòb yo san se pa t fòt yo kontinye fè depans yo, ak mete manje sou tab yo, 
pandan n ap kontinye travay pou kreye anpil nouvo djòb pou Nouyòkè ki pare pou travay."  
 
Reprezantan Etazini, Charles Rangel, di konsa, "Gwo viktwa sa a montre kijan Gouvènè Cuomo ap fè yon 
kokennchenn djòb nan siveye koripsyon ak fwod nan sistèm nan. Efò li fè yo se prèv ki montre pwogram 
avantaj yo kapab fonksyone avèk efikasite – epi Eta New York kapab ak ta dwe sèvi kòm yon modèl pou 
rès peyi a lè li konsève administrasyon ak transparans.” 
 
Reprezantan Etazini, Tom Reed, di konsa, "Nou bat bravo pou Gouvènè a poutèt l ap derasinen ak 
devwale fwod sèten sa a k ap pèsekite moun k ap debat san djòb nan ekonomi difisil sa a. N ap kontinye 
konsantre sou ekonomize lajan kontribiyab yo lè nou idantifye gaspiyaj ak fwod nan nivo nasyonal, 
epitou n ap kontinye sipòte efò Gouvènè a nan nivo eta a.”  
 
Reprezantan Etazini, Joe Crowley, di konsa, "Mwen bat bravo pou Gouvènè Cuomo ak Eta New York pou 
travay san pran souf y ap fè pou pwoteje lajan kontribiyab yo, epitou pou asire avantaj asirans chomaj 
disponib pou moun ki bezwen li toutbon. Answit, ranfòsman Fon Kredi Asirans Chomaj pa sèlman ede 
benefisyè yo, men tou patwon yo ak ti biznis ki nan eta nou an. Avantaj asirans chomaj enpòtan pou 
anpil ak yon pakèt Nouyòkè ki p ap travay san se pa fòt yo, epitou nou bezwen asire moun ki bezwen 
avantaj sa yo se moun ki resevwa yo. Se rezon sa a ki fè m ap travay nan pozisyon mwen nan Komite 
Posiblite ak Mwayen pou amelyore sistèm asirans chomaj federal la pou asire li gen mwayen pou peye, 
epitou pou amelyore peman an avèk presizyon.”  
 
Depatman Travay Eta a rekòmande debitè yo nan pwogram nan apre yo fin fè anpil efò pou touche dèt 
yo. Yo resevwa tou yon avi ekri nan 60 jou anvan yo sezi ranbousman lajan taks federal yo. 
 
Kantite lajan $51,2 milyon dola yo touche nan rekouvreman an te retounen nan Fon Kredi Asirans 
Chomaj pou peye avantaj pou Nouyòkè ki nan chomaj pandan y ap chèche travay. Patwon ki nan eta a 
bay kontribisyon yo nan Fon Kredi Asirans Chomaj. Efò dinamik New York kont gwo ap ede asire moun k 
ap fè fwod yo pran responsablite yo pandan lajan patwon yo depanse sèlman pou Nouyòkè ki pèdi djòb 
yo san se pa fòt yo. 
 
Nenpòt moun ki gen enfòmasyon sou fwod nan asirans chomaj ta dwe rele liy dirèk gratis Depatman 
Travay pou fwod nan nimewo (888) 598-2077.  

